
Lavin vias da quartier - decisiun da princip e submittents 
La radunanza cumünala dals 2 december 2024 ha approvà ün credit d’investiziun per refar las vias da quartier 
illa fracziun a Lavin. Cul proget nomnà dess gnir realisada la prüma etappa per amegldrar il stadi da las vias da 
quartier. L’inizi dal proget es gnü deliberà e la glista da submittents es gnüda sancziunada. La populaziun da 
Lavin gnarà infuormada ad ün inscunter da la suprastanza cumünala in fracziun sur dal proget cumplessiv.  
 
Anteriura chasa da scoula Susch - rimplazzamaint s-chodamaint - decisiun da princip e submittents e surdatta 
da lavur 
Il s-chodamaint d’öli da l’anteriura chasa da scoula a Susch es in ün fich nosch stadi e sto tenor l’uffizi per la 
natüra e l’ambiaint chantunal gnir rimplazzà. Las valurs minimalas da las immissiuns nu pon plü gnir tgnüdas 
aint. Previs es da rimplazzar il s-chodamaint d’öli cun üna pumpa da chalur aua-ajer. Il gremi respunsabel ha 
approvà la dumonda da princip e surdat la lavur d’indschegner per far las calculaziuns toccantas a Torsten 
Hartmann. Implü es gnüda sancziunada la glista da submittents.  
 
Center da Sport - sanaziun tualettas - surdattas da lavurs 
Las tualettas dal Center da Sport a Zernez sun per part in ün fich nosch stadi ed in dovair da gnir sanadas. Davo 
avair elavurà il proget da detagl e trat aint las offertas per tuot las lavurs as ha gnü da constatar cha l’import 
büdschetà nu basta. Perquai ha la suprastanza cumünala deliberà ün credit supplementar in l’import da 
40'000.00 chf. Il gremi respunsabel ha surdat las lavurs da falegnam, da pittur, las installaziuns electricas, las 
installaziuns sanitarias e las lavurs pels fuonds da gomma. Las lavurs gnaran executadas dürant la prümavaira. 
 
S-chodamaint central - terz ardader - surdatta furniziun e montascha 
Davo cha la suprastanza cumünala ha deliberà la dumonda da princip pel schlargiamaint dal s-chodamaint 
central, es gnüda surdatta la furniziun e montascha dal terz ardader a la firma specialisada Schmid AG-energy 
solutions per ün import da 443'286.00 chf.  
 
Butia Volg Lavin - sanaziun tet - surdatta da lavur 
Dürant la stà e l’utuon 2024 s’ha stuvü cumadar in plüs lös provisoricamaing il tet plat da la butia Volg a Lavin. 
Uossa sto il tet gnir sanà. La direcziun operativa ha surdat las lavurs a la firma Foffa Conrad Holzbau AG, Zernez. 
 
Sistem manisaziun (PLS), Susch - credit supplementar e decisiun da submittents 
Il proget per l’ingrondimaint dal sistem da process e survaglianza pel provedimaint d’aua Susch es in elavuraziun. 
Dürant la planisaziun dal proget l’on 2024 sun gnüdas elavuradas las basas pel proget general pels provedimaints 
d’aua (GWP). Ils resultats our dals sclerimaints idraulics per la fracziun da Susch han muossà sü, chi’d es 
avantman ün manco illa sgürezza da l’aua per stüder fös. Per na implementar ün sistem da survaglianza e plü 
tard stuvair adattar quel darcheu, as haja integrà las masüras necessarias illa planisaziun da proget. La 
suprastanza cumünala ha deliberà ün credit supplementar ill’otezza da 80'000.00 chf per quistas lavurs. Implü 
ha il gremi sancziunà la glista da submittents.  
 
EW Zernez - proget TS Foffa Conrad - decisiun da princip e submittents e dumonda da credit supplementar 
La staziun da transfuormaziun Foffa Conrad sto tenor rapport d’inspecziun da l’ESTI 2023 gnir sanada. Dürant 
l’elavuraziun da la planisaziun da detagl es gnüda missa in dumonda la sanaziun da la staziun in congual cun la 
fabrica d’üna nouva staziun da transfuormaziun. La suprastanza cumünala ha acconsenti il müdamaint da proget 
e deliberà ün credit supplementar da 120'000.00 chf per üna nouva staziun da transfuormaziun. Inavant es 
gnüda sancziunada la glista da submittents.  
 
EW Zernez - proget Brail d'Immez - decisiun da princip e submittents 
Il proget dal schlargiamaint da la rait electrica a Brail d’Immez cun üna nouva cabina da scumpart es in 
planisaziun. In connex cun duos fabricas d’abitaculs, faja da bsögn e sen da s-chaffir üna cabina da scumpart 
nouva da la rait da scumpart a Brail. La suprastanza cumünala ha dat glüm verda a l’inizi dal proget e fat bun la 
glista da submittents.  

EW Zernez - proget TS Carolina - decisiun da princip e submittents 
La staziun da transfuormaziun Carolina sto tenor rapport d’inspecziun da l’ESTI 2023 gnir sanada parzialmaing. 
Il proget da la sanaziun es in planisaziun. La dumonda da princip e la glista da submittents es gnüda deliberada. 
 
Bogn da famiglia - glüms LED batschigl dadoura - surdatta da lavur 
I’l bogn da famiglia a Zernez es previs da müdar oura las glüms da LED eir amo dal batschigl dadoura. 
L’incumbenza principala per quista lavur es gnüda surdatta a la firma Chemia Brugg AG.  
 
Sistem electronic per serrar portas - surdatta da furniziun 
In divers edifizis cumünals esa previs da müdar il sistem da serrar portas sül sistem electronic SALTO. La furniziun 
dal sistem electronic es gnüda surdatta a la firma Caviezel AG, Tavo. Las lavurs per las installaziuns electricas 
gnaran surdattas plü tard.  
 
Nouv veicul - surdatta da furniziun 
Cul preventiv 2025 esa previs da cumprar ün nouv veicul per la secziun da las Gestiuns Tecnicas. La furniziun dal 
nouv veicul es gnüda surdatta a la garascha Auto MAZ AG, Zernez. 
 
Radunanza cumünala - 31 marz 2025 - decisiun 
Causa mancanza da tractandas importantas per la radunanza cumünala dals 31 marz 2025 ha la suprastanza 
cumünala decis da sdir giò quella e da manar tras la prosma radunanza ils 4 gün 2025. 
 
Persunal - nouv silvicultur e manader da la secziun da las Gestiuns Tecnicas  
Principi lügl 2025 cumainza Riet Denoth da Zernez sco nouv silvicultur e manader da las Gestiuns Tecnicas sia 
plazza da lavur pro’l Cumün da Zernez. Riet Denoth rimplazza a Carlo Bott chi banduna il Cumün da Zernez sülla 
fin da l’on. Cun l’ingaschamaint dal vicepresident cumünal faja dabsögn d’ün’elecziun da rimplazzamaint illa 
suprastanza cumünala. L’elecziun varà lö i’l decuors da la stà 2025. 
 


